

ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ


Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ կրթության, գիտության, մշակույթի և սպորտի նախարարությանը 2023 թվականի պետական բյուջեով հատկացված միջոցներից կատարել վերաբաշխում՝ 49,010.0 հազար դրամ գումարի չափով՝ թանգարաններում «Էլեկտրոնային տոմսերի միասնական ավտոմատացված համակարգ»-ի ստեղծման և ներդրման համար: 
Վերոնշյալ նպատակով Նախագծով նվազեցվում է 2023 թվականի պետական բյուջեի 1075 ծրագրի 21001 միջոցառմամբ նախատեսված գումարի մի մասը, որի հետագայում ամբողջական կամ մասնակի վերականգնման անհրաժեշտությունը առկա չէ: Մասնավորապես՝ նվազեցվում է Հայոց ցեղասպանության հուշահամալիրի և թանգարանի հիմնանորոգման և բարեկարգման համար նախատեսված գումարի մի մասը: Նվազեցվող մնացորդը պայմանավորված է այն հանգամանքով, որ աշխատանքների կատարման համար անհրաժեշտ նախագծանախահաշվային փաստաթղթերի փաթեթը ուներ լրամշակման կարիք և ներկայումս համալիր փորձաքննության փուլում է: Ըստ այդմ, 2023թ.-ի բյուջեով նախատեսված 262.8 մլն ՀՀ դրամի իրացումը մինչև տարեվերջ անիրատեսական է: Միաժամանակ, Նախագծով կատարվող նվազեցումների արդյունքում արդյունքային ցուցանիշների փոփոխության անհրաժեշտություն չի առաջանում:
Ընթացիկ իրավիճակը և խնդիրները.
ՀՀ վարչապետի 27.06.2022թ.-ի հմ. 02/11.3/20503-2022 և 07.07.2023թ.-ի հմ. 02/11/23475-2023 հանձնարարականի /պատճենները կցվում են/ կատարումն ապահովելու նպատակով՝ ՀՀ կրթության, գիտության, մշակույթի և սպորտի նախարարությունը 09.08.2022թ.-ին հայտարարել է ՀՀԿԳՄՍՆԵՄԾՁԲ-22/1 ծածկագրով երկփուլ մրցույթ՝ «Գնումների մասին» օրենքի 15-րդ հոդվածի 6-րդ մասին համապատասխան: Մրցույթի գնահատման հանձնաժողովի անդամներ են եղել թե՛ ՀՀ ԿԳՄՍ նախարարության համապատասխան աշխատակիցները, թե թանգարանների տնօրենները և թե՛ այլ շահագրգիռ մարմիններից աշխատակիցները, մասնավորապես՝ ՀՀ էկոնոմիկայի նախարարության զբոսաշրջության կոմիտեից և ՀՀ բարձր տեխնոլոգիական արդյունաբերության նախարարությունից: Մրցույթի արդյունքում հաղթող է ճանաչվել «Վեբէքս Թեքնոլոջիս» ՍՊԸ-ն: Վերջինիս հետ 10.07.2023թ.-ին կնքվել է պայմանագիր /պատճենը կցվում է/: Կնքված պայմանագիրը ենթակա է լուծման, եթե դրան կնքելու օրվան հաջորդող վեց ամսվա ընթացքում պայմանագրի կատարման համար ֆինանսական միջոցներ չեն նախատեսվում: Համակարգի մշակման ծառայության գնման պայմանագիրը կնքվել է 2023թ.-ի հուլիսի 10-ին, հետևաբար, դրա գործողության ժամկետը լրանում է 2024թ.-ի հունվարի 10-ին:
Նախատեսվում է ստեղծել և ներդնել ՀՀ ԿԳՄՍ նախարարության ենթակայությամբ գործող թանգարաններում, ինչպես նաև արգելոց-թանգարաններում էլեկտրոնային տոմսերի միասնական ավտոմատացված համակարգ: Համակարգը բաղկացած է լինելու երկու հիմնական բաղադրիչից.
· Տոմսերի վաճառքի համակարգ. Համակարգն իրենից ենթադրում է այցելուների համար եռալեզու (հայերեն, ռուսերեն և անգլերեն) կայք: Համակագի միջոցով իրականացվելու են կարգաբերումները, մուտքագրվելու է ողջ տեղեկատվությունը, դրամարկղի վաճառողների կողմից իրականացվելու է տոմսերի առձեռն վաճառքը, սահմանվելու է գնային, զեղչային և աբոնեմենտային քաղաքականությունը, գեներացվելու են հաշվետվությունները, կապահովվի կապը մուտքի հասանելիության վերահսկման և կառավարման համակարգի հետ և այլն:
· Մուտքի հասանեիության վերահսկման և կառավարման համակարգ. Այս համակարգը նախատեսված է ընդհանուր ղեկավարման, օգտագործողների ստեղծման և կառավարման, թանգարանների և մասնաճյուղերի անհատական հաշիվների և էջերի ստեղծման և կառավարման, տարատեսակ ցուցադրությունների և այլ ծրագրերի ստեղծման և կառավարման, տոմսերի, գների զեղչերի սահմանման, խմբագրման համար, ինչպես նաև առցանց հերթագրման համար և այլն: Համակարգն իրենից ենթադրում է հայալեզու կայք:
Թանգարաններում «Էլեկտրոնային տոմսերի միասնական ավտոմատացված համակարգ»-ի ստեղծման և ներդրման համար «Վեբէքս Թեքնոլոջիս» ՍՊԸ-ի հետ 10.07.2023թ.-ին կնքված N ՀՀԿԳՄՍՆԵՄԾՁԲ-22/1 պայմանագրով նախատեսվել է ծառայությունը մատուցել երկու փուլով՝ ծրագրի ստեղծում և ներդրում և մուտքի հասանելիության վերահսկման և կառավարման համակարգի տեղադրում: Առաջին փուլը նախատեսվում է ավարտել ս.թ.-ի դեկտեմբերի 10-ին, իսկ երկրորդ փուլի համար անհրաժեշտ գումարը կնախատեսվի 2024թ.-ի բյուջետային հայտում:

Կարգավորման նպատակը և բնույթը. 
         Որոշման նախագծի ընդունմամբ կստեղծվի և կներդրվի թանգարանների «Էլեկտրոնային տոմսերի միասնական ավտոմատացված համակարգ»-ը:

          Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կապահովվեն պայմաններ՝ թանգարանների տոմսերի վաճառքի թվայնացման համար։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Հայաստանի Հանրապետության 2023 թվականի պետական բյուջեի մասին» օրենքում վերաբաշխում և փոփոխություն, Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ  փոփոխություններ և լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի 34-րդ կետից՝ «Մշակութային ժառանգության թվայնացում, ժամանակակից տեղեկատվական տեխնոլոգիաների կիրառման ընդլայնում»:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



